RELACION
PËR
PROJEKTLIGJIN “PËR TAKSËN MBI PASURINË E PALUAJTSHME”

I. QËLLIMI I PROJEKT LIGJIT DHE OBJEKTIVAT QË SYNOHEN TË ARRIHEN 	

Taksa mbi pasurinë e paluajtshme është taksa më e rëndësishme vendore në një numër të madh vendesh, nga ato në tranzicion apo në zhvillim deri te ato shumë të zhvilluara. Forcimi dhe modernizimi i saj, mbështet në  konsiderata të shumta ekonomike, fiskale dhe administrative.
Taksa mbi pasurinë e paluajtshme përbën shpesh burimin kryesor të të ardhurave për pushtetin vendor, duke spikatur si kontribuese primare në avancimin e axhendave për decentralizimin fiskal të qeverisjes vendore në vende të ndryshme. Ajo gjeneron të ardhura në nivelin e rreth 0.8% të PBB - së në vendet e rajonit, 1.1 % të PBB - së në vendet e OECD - së,  dhe afro 2% të PBB-së në ekonomitë e zhvilluara, si dhe në disa vende si Shtetet e Bashkuara, Kanada, Francë dhe Mbretëria e Bashkuar, të ardhura nga 2 % deri në 4 % të PBB –ve përkatëse. Ajo po kthehet në një burim të rëndësishëm të ardhurash për bashkitë edhe në Shqipëri. Por gjithsesi, të ardhurat nga kjo taksë mbeten larg shifrave të sipërpërmendura. Në vitin 2025, të ardhurat totale ishin 7,5 miliard lekë ose afërsisht 0,28% e PBB - së. 
Krahasimi i mësipërm sugjeron së paku, që ka shumë hapësirë për rritjen e konsiderueshme të të ardhurave nga taksimi i pasurisë së paluajtshme. Krahas tij, raporte të ndryshme të FMN-së nënvizojnë përfitimet e shumta që ka implementimi i një reforme gjithëpërfshirëse për taksën mbi pasurinë e paluajtshme në Shqipëri, jo vetëm në drejtim të rritjes së të ardhurave, por dhe arritjes së objektiva të tjerë të rëndësishëm që kanë të bëjnë me barazinë, efikasitetin, qëndrueshmërinë dhe transparencën e sistemit.[footnoteRef:2]  [2: John Norregaard, William McCluskey, and Lawrence Walters “Moving to a value based property tax. A roadmap for implemetation.”, IMF, 2014; Martin Grote, Riël Franzsen, and William McCluskey, “Albania, A Value-Based Property Tax: Review of Policies, Draft Legislation and Implementation Steps”, IMF, 2017] 

Reformimi i kësaj takse, përben një komponent kryesor në një proces reformimi strukturor që synon transformimin rrënjësor të financave lokale dhe decentralizimin e plotë fiskal të qeverisjes vendore. Taksa mbi pasurinë e paluajtshme duhet të forcohet dhe shndërrohet në të ardhmen në shtyllën parësore të të ardhurave vendore, duke garantuar një burim më të qëndrueshëm, më të drejtë dhe më të parashikueshëm të të ardhurave për bashkitë. Prandaj, përpjekjet drejt reformimit dhe përmirësimit të mëtejshëm të politikave dhe administrimit të saj duhet të shtohen, për t’i shërbyer eventualisht konsolidimit financiar të bashkive.
Praktika të mira në vende të tjera dhe shumë studime identifikojnë taksën  mbi pasurinë e paluajtshme, të bazuar në vlerën e tregut, si taksën ideale për pushtetin vendor. Gjithnjë e më shumë, vende anembanë botës, po kuptojnë potencialin e të ardhurave dhe avantazhet e tjera që sjell kjo formë taksimi. Në vijim të kësaj, ekziston një konsensus në rritje midis ekspertëve, sipas të cilit, vendet që mbështeten më shumë te taksimi i pasurive të paluajtshme, priren të kenë rritje më të shpejtë se vendet që mbështeten më shumë në forma të tjera të taksimi.[footnoteRef:3] Dhe kjo për shkak të disa avantazheve të qarta të paraqitura më poshtë:  [3:  Arnold, Jens. 2008. Do Tax Structures Affect Aggregate Economic Growth?: Empirical evidence from a panel of OECD countries. In OCED Economics Department Working Papers: OECD Publishing; Arnold, Jens Matthias, Bert Brys, Christopher Heady, Asa Johansson, Cyrille Schwellnus, and Laura Vartia. 2011. Tax Policy for Economic Recovery and Growth. Economic Journal 121 (550):F59-F80.] 

· Taksa mbi pasurinë e paluajtshme e bazuar në vlerën e tregut, është një taksë e drejtë. Regjimi tatimor që zbatohet aktualisht në Shqipëri i vendos në shumë raste të njëjtën barrë tatimore, si një personi që ka pasuri të paluajtshme në qendër të qytetit, ashtu dhe një personi që ka pasuri të paluajtshme me të njëjtat karakteristika, por në periferi të qytetit, me vlerë tregu më të ulët. Një sistem taksimi i bazuar në vlerën e tregut të pasurive të paluajtshme, ofron më shumë drejtësi dhe mundëson një diferencim më të mirë të barrës tatimore për pasuri të paluajtshme me vlera të ndryshme tregu, duke bërë qe barra tatimore të bjerë kryesisht mbi ata që kanë të ardhura të mira, apo aftësinë për të paguar, meqenëse pasuria e paluajtshme është shpesh pasqyrim dhe depozita parësore e pasurisë së taksapaguesve. Kjo lejon që taksa mbi pasurinë e paluajtshme të funksionojë si një formë taksimi mbi përfitimet (shërbimet dhe investimet lokale), duke shpërndarë në mënyrë më të drejtë barrën tatimore midis pasurive të paluajtshme me përfitime te ndryshme siç pasqyrohet edhe në vlerat e ndryshme që ato kanë. 

· Taksa mbi pasurinë e paluajtshme e bazuar në vlerën e tregut, ka potencial të fortë për rritjen e të ardhurave. Baza tatimore e një takse të bazuar në vlerën e tregut, përfshin vlerën e shtuar të pasurive të paluajtshme nga investimet kapitale, shërbimet apo programet e financuara nga bashkia dhe qeveria, që nuk merren parasysh nga tarifa, taksa apo tatime të tjera që aplikohen sot. Në këtë kuadër, është themelore që rritja konstante e vlerës së tregut të pasurive të paluajtshme, veçanërisht në zonat që po zhvillohen apo urbanizohen me shpejtësi, të identifikohet saktësisht dhe eventualisht të taksohet, për të siguruar financim për infrastrukturën dhe për shërbime shumë të nevojshme urbane. Kjo është e mundur vetëm përmes implementimit të një takse pasurie të bazuar në vlerën e tregut të pasurisë së paluajtshme. Nga ana tjetër, rritja e drejtësisë së sistemit për shkak të taksimit të pasurive të paluajtshme duke u bazuar në vlerën e tyre të tregut, pritet të ndikojë në rritjen e nivelit të pranueshmërisë vullnetare nga ana e taksapaguesve, e për rrjedhojë, të të ardhurave nga kjo taksë.

· Taksa mbi pasurinë e paluajtshme e bazuar në vlerën e tregut, stimulon shfrytëzimin produktiv të pasurive të paluajtshme. Duke qenë se taksa mbi pasurinë e paluajtshme llogaritet duke u bazuar në vlerën e tregut të pasurive të paluajtshme, pra duke marrë në konsideratë përdorimin më të mirë të pasurisë së paluajtshme, ajo do të ofrojë një nxitje të fortë për të shfrytëzuar pronat në mënyrë produktive (psh. tokat dhe ndërtesat e pashfrytëzuara). Në këtë kuadër ajo mund të de-motivojë gjithashtu fryrjen e pajustifikuar të çmimeve të pasurive të paluajtshme. Taksa e re pasurisë do të përbejë një kosto domethënëse për pronarët dhe mund ta bëj spekulimin me çmimet më të rrallë.

· Taksa mbi pasurinë e paluajtshme siguron një burim të vazhdueshëm financimi për pushtetin vendor dhe nuk  mund të shmanget lehtësisht. Të ardhurat nga taksa mbi pasurinë e paluajtshme janë përgjithësisht të parashikueshme dhe të qëndrueshme. Po ashtu, duke qenë se pasuria e paluajtshme nuk mund të fshihet, kjo takse renditet midis taksave që kanë nivelin më të ulët të shmangies. 

· Taksa mbi pasurinë e paluajtshme inkurajon shërbime/investime të përgjegjshme për qytetaret dhe është instrumenti tatimor më pak deformues. Taksa mbi  pasurinë e paluajtshme është e dukshme dhe politikisht e ndjeshme. Për këtë arsye, vendimmarrësit vendorë kanë një shtysë të fortë për të siguruar shërbime dhe investime publike për qytetarët, duke menaxhuar në mënyrë të përgjegjshme dhe efiçente të ardhurat që i financojnë ato. Së fundmi, taksa  mbi pasurinë e paluajtshme nuk ndikon zakonisht në vendimet e aktorëve ekonomikë dhe konsiderohet instrumenti tatimor më pak deformues në raport me taksa apo tatime të tjera. 
Për sa u parashtrua më lart dhe në përputhje me rekomandimet e FMN-së, Ministria e Financave ka ndërmarrë një nismë të rëndësishme për reformimin e sistemit të taksimit të pasurive të paluajtshme në Shqipëri. Qëllimi i kësaj nisme është të mbështesë ndërtimin e një sistemi modern, funksional, transparent dhe të qëndrueshëm për taksimin e pasurive të paluajtshme, bazuar në vlerën e tyre të tregut, për të mundësuar rritjen e nivelit aktual të të ardhurave nga taksa mbi pasurinë e paluajtshme dhe garantuar në njëjtën kohë, më shumë drejtësi për taksapaguesit e më pak kosto për administrimin e taksës. Kjo do të çojë në fuqizimin e njësive të vetëqeverisjes vendore dhe transformimin e tyre në njësi të konsoliduara financiare në të ardhmen.
Për këto arsye, Ministria e Financave dhe Drejtoria e Përgjithshme e Taksës së Pasurisë, përgatitën projektligjin e taksës mbi pasurinë ë paluajtshme, me synimin për të krijuar parakushtet e nevojshme për ndërtimin e një sistemi modern, të drejtë, efikas, funksional, transparent dhe të qëndrueshëm për taksimin e pasurive të paluajtshme.
Miratimi i këtij projektligji do ti hapë rrugën materializimit të reformës në këtë fushë.

II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTAVE TË TJERË
Projektligji nuk është parashikuar në programin e përgjithshëm analitik të projektakteve, që do të paraqiten për shqyrtim në Këshillin e Ministrave gjatë vitit 2026, të planifikuara për Ministrinë e Financave, por kontribuon në përmbushjen e objektivave të përcaktuara në dokumentet kryesore strategjike të Qeverisë Shqiptare, veçanërisht në Strategjinë Afatmesme të të Ardhurave, Strategjinë e Menaxhimit të Financave Publike 2023–2030 dhe Strategjinë Ndërsektoriale për Decentralizimin dhe Qeverisjen Vendore 2023–2030, të cilat synojnë forcimin e financave vendore, rritjen e autonomisë fiskale të bashkive, modernizimin e administrimit tatimor dhe përmirësimin e qeverisjes vendore.
Gjithashtu, miratimi i këtij projektligji përmbush një sërë rekomandimesh të ardhura nga organizata/institucione ndërkombëtare të specializuara në fushën e politikave fiskale dhe administrimit tatimor si Fondi Monetar Ndërkombëtar, Banka Botërore dhe Agjencia Suedeze e Taksave, e njëherazi, angazhimesh dhe zotimesh të marra nga Qeveria Shqiptare, të përcaktuara në dokumente të ndryshëm strategjikë dhe marrëveshjesh ndihme teknike midis kësaj të fundit dhe partnerëve të ndryshëm ndërkombëtarë.  
III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME

Gjetje nga vlerësime të ndryshme diagnostikuese të kryera gjatë viteve të fundit, tregojnë se sistemi i taksimit të pasurive të paluajtshme në Shqipëri vijon të karakterizohet nga dobësi të rëndësishme strukturore, të lidhura si me politikat ashtu edhe me administrimin e kësaj takse apo thënë ndryshe kuadrin rregullator dhe zbatimin e tij në praktikë.
Për shkak të ndërveprimit të këtyre faktorëve një numër i konsiderueshëm pasurish të paluajtshme në Shqipëri nuk taksohen. Disa taksapagues nuk paguajnë detyrimet e tyre tatimore dhe ata që paguajnë me të drejtë mendojnë se sistemi është i padrejtë sepse jo të gjithë paguajnë. Nga ana tjetër, nën regjimin aktual tatimor, ndodh shpesh që për prona me sipërfaqe të njëjtë por me vendndodhje të ndryshme dhe për rrjedhojë vlera të ndryshme tregu, të paguhet i njëjti detyrim tatimor. Po ashtu, ekziston një hendek i konsiderueshëm midis nivelit të taksimit të pronave që përdoren për qëllime banimi dhe atyre që nuk përdoren për qëllime banimi,  çka nuk përputhet me parimet ku bazohet  taksa mbi pasurinë e paluajtshme, e cila është e njohur botërisht, si një taksë e lidhur me shërbimet e përfituara. Një diferencim i madh i nivelit të taksimit për këto kategori, nuk është i justifikuar. Elementët e mësipërm cenojnë aspekte që lidhen me drejtësinë e sistemit duke krijuar pabarazi.
Për sa i përket kostove të administrimit të taksës, sot taksa mbi pasurinë e paluajtshme administrohet në nivel vendor përmes praktikave të ndryshme, në bashki të ndryshme. Administrimi rezulton shpesh i fragmentuar, joefikas dhe i paunifikuar, si pasojë e mungesës së përdorimit të një regjistri dhe sistemi të qendërzuar informatik për administrimin e taksës dhe aplikimit të praktikave/qasjeve të pa unifikuara nga bashki të ndryshme.   Për këtë arsye, si dhe për shkak të disa mangësive të kuadrit rregullator ekzistues, përfshirja e nivelit qendror në administrimin e taksës së pasurisë ka qene relativisht e kufizuar. Sistemi aktual nuk i ngjason një sistemi ku taksa e pasurisë bashkë - administrohet nga niveli vendor dhe ai qendror për të: (i) ndihmuar në kapërcimin e vështirësive lidhur me resurset e limituara në dispozicion të bashkive; (ii) përfituar nga ekonomitë e shkallës; apo (iii) siguruar barazi në administrim. Për pasojë, kostot e administrimit të kësaj takse, siç evidentohet në shumë raporte, janë të larta. 
Për më shumë, vlerat që përdoren për taksimin e pasurive të paluajtshme nuk përditësohen sipas një cikli të rregullt dhe nuk pasqyrojnë vlerat e tregut, duke sjellë humbje të ardhurash, por edhe reagime të forta nga taksapaguesit, kur përditësimi i tyre vjen pas një periudhe të gjatë kohe dhe shoqërohet rrjedhimisht, me rritje të konsiderueshme të detyrimeve tatimore.  Shkallët/nivelet e taksës janë të ulëta në krahasim me vendet e rajonit dhe në disa raste janë aq të papërfillshme, sa nuk justifikojnë as koston e dërgimit të njoftimeve tatimore te taksapaguesit. Mbledhja e detyrimeve tatimore nuk është në nivelet e dëshiruara, për shkak të mungesës së mekanizmave efektivë dhe burimeve të nevojshme. Përveç kësaj taksapaguesit nuk informohen në mënyre të rregullt dhe efikase për detyrimet tatimore, llogaritjen e tyre apo aspekte të tjera që kanë të bëjnë me te drejtat dhe detyrimet e tyre. 
Për rrjedhojë, edhe të ardhurat e gjeneruara nga kjo taksë, janë larg potencialit të tyre të vërtetë. Mungesa e këtyre të ardhurave ka ndikim të drejtpërdrejtë në shëndetin financiar të njësive të vetëqeverisjes vendore dhe në aftësinë e tyre për të financuar investime publike dhe për të përmirësuar cilësinë e shërbimeve të ofruara për qytetarët dhe bizneset.
Në ketë kuadër, kalimi në një sistem taksimi të bazuar në vlerën e tregut dhe përmirësimi i mëtejshëm i politikave të administrimit të taksës së pasurisë, synojnë jo vetëm rritjen e të ardhurave, por edhe krijimin e një sistemi më të drejtë, më transparent, më efikas dhe më të besueshëm të taksimit të pasurisë. Sipas parashikimeve të FMN-së, pas implementimit të reformës, të ardhurat e gjeneruara nga kjo taksë mund të arrijnë nivelet e 0,7 - 1 % të PBB-së.[footnoteRef:4]  [4: John Norregaard, William McCluskey, and Lawrence Walters “Moving to a value based property tax. A roadmap for implemetation.”, IMF, 2014] 

Megjithatë, duhet theksuar se rezultatet e pritshme të reformës e tejkalojnë objektivin kryesor për rritjen e të ardhurave nga taksa e pasurisë, duke ndikuar pozitivisht e sjellë përfitime të tjera për qytetaret shqiptarë dhe ekonominë në tërësi. Mjafton të përmendim këtu nxitjen e fortë që ofron taksa e pasurisë e bazuar në vlerën e tregut për shfrytëzimin në mënyrë produktive të pronave të paluajtshme (p.sh. tokat e pashfrytëzuara dhe ndërtesat e papërdorura). Për me tepër, një taksë e fortë dhe e qartë pasurie mund të krijojë premisat për reduktimin gradual të varësisë së bashkive nga tarifa të caktuara vendore, të cilat shpesh nuk mbështeten në baza të forta fiskale. Një sistem i konsoliduar i taksimit të pasurisë do t’u mundësonte bashkive të mbështeteshin në një burim më të qëndrueshëm, më transparent dhe më të drejtë të ardhurash, duke kontribuar njëkohësisht në përmirësimin e klimës së biznesit.
Legjislacioni në fuqi që rregullon taksën mbi pasurinë e paluajtshme është i papërshtatshëm për të kaluar në një sistem të ri, modern taksimi, të bazuar në vlerën e tregut. Ai nuk adreson kërkesat e reja specifike për realizimin e reformës, që ka si kryefjalë të saj, implementimin e taksës mbi pasurinë e paluajtshme, të bazuar në vlerën e tregut, si dhe krijimin e një sistemi efektiv për vendosjen dhe mbledhjen e saj. Për këto arsye, një kuadër i ri ligjor, ka një rëndësi vendimtare për realizimin e suksesshëm të nismës së ndërmarrë. 
Nisur nga struktura aktuale e legjislacionit, kompleksiteti i rregullimit të taksës mbi pasurinë e paluajtshme, të bazuar në vlerën e tregut, si dhe përvojave nga vendet e tjera, hartimi i një projektligji vetëm për taksën mbi pasurinë e paluajtshme është vlerësuar si opsioni më i përshtatshëm.
Projektligji bazohet në praktika të mira ndërkombëtare dhe krijon parakushtet për ndërtimin e një sistemi më të drejtë, më efektiv, më efikas, dhe më transparent, për taksimin e pasurive të paluajtshme në Shqipëri. Dispozitat e tij janë mjaftueshëm të detajuara për ti dhënë qartësinë e nevojshme elementeve kyç dhe risive të reformës, e në të njëjtën kohë, precize dhe të parashikueshme në zbatimin e tyre, për të përmbushur standardet e sigurisë juridike dhe për të parandaluar arbitraritetin.
Në mënyre të përmbledhur, ndryshimet dhe risitë kryesore të pasqyruara në projektligjin “Për taksën mbi pasurinë e paluajtshme” synojnë : 
· Kalimin nga një sistemi taksimi i bazuar në vlerë për ndërtesat dhe një sistem i thjeshtë taksimi i bazuar mbi sipërfaqen (area based) për tokën, në një sistem modern taksimi që takson si ndërtesat ashtu dhe tokën, duke e bazuar në vlerën e tregut të këtyre pasurive të paluajtshme; 

· Të zgjerojnë bazën tatimore duke shtuar kategoritë e pasurive të paluajtshme që taksohen dhe rritur numrin e pasurive të paluajtshme të regjistruara në kadastrën fiskale; 
· 
· Të përmirësojnë barazinë dhe minimizojnë kostot e administrimi të taksës së pasurisë përmes standardizimit të proceseve dhe mbështetjes nga niveli qendror;

· Të ofrojnë në vazhdimësi vlera të përditësuara të pasurive të paluajtshme, pra një bazë të drejtë për taksimin, sigurojnë qëndrueshmërinë dhe forcojnë gjithmonë e më shumë legjitimitetin e të gjithë sistemit në sytë e taksapaguesve;

· Të përmirësojnë efektivitetin e mbledhjes së taksës; 

· Të rregullojnë aspekte të parregulluara dhe optimizojnë disa prej proceseve kryesore të punës;

· Të mbrojnë personat ose familjet me të ardhura të ulëta; 

· Të rrisin transparencën dhe lehtësojnë ushtrimin e të drejtave dhe përmbushjen e detyrimeve nga taksapaguesit, përmes publikimit të një game të gjere informacioni; 

· Të vendosin një nivel të përshtatshëm taksimi për kategori të ndryshme të pronave, të përafruar me vendet e rajonit;

· Të qartësojnë rregullat mbi rimbursimin e detyrimeve tatimore, ankimin dhe njoftimin e akteve;

· Të forcojnë autonominë financiare të pushtetit vendor përmes krijimit të një burimi më të qëndrueshëm, më të drejtë dhe më të parashikueshëm të të ardhurave, duke fuqizuar kështu bashkitë dhe rritur në mënyrë të ndjeshme investimet dhe shërbimet për qytetarët dhe bizneset; si dhe

· Të kenë ndikime të tjera indirekte pozitive mbi ekonominë. 
Elementët dhe politikat kryesore të projektligjit të propozuar janë shtjelluar së bashku me nenet përkatëse në mënyre të detajuar në pikën VI të këtij relacioni shoqërues. 

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është në përputhje me nenet 78, 81, pika 1, 83, pika 1, 113, pika 1, shkronja “ç”, 155 dhe 157, pika 3 të Kushtetutës. Gjithashtu, projektligji është i harmonizuar me të gjithë kuadrin tjetër ligjor në fuqi në Republikën e Shqipërisë dhe në pajtim me standardet dhe konventat ndërkombëtare për të drejtat e njeriut.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Ky projektligj nuk synon përafrim të legjislacionit me acquis të Bashkimit Evropian, ndaj nuk ka vlerësim të shkallës së përafrimit
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përbëhet prej dymbëdhjetë krerëve dhe ka gjithsej dyzet nene. Ai përcakton rregullat dhe procedurat për administrimin e taksave mbi pasuritë e paluajtshme nga bashkitë dhe Drejtoria e Përgjithshme e Taksës së Pasurisë. 
Neni 1, përcakton se objekti i projektligjit është përcaktimi i: 
· Rregullave dhe procedurave për administrimin e taksës mbi pasurinë e paluajtshme, të bazuar në vlerën e përafërt të tregut të pasurisë së paluajtshme;
· Rregullave dhe procedurave për administrimin, për një periudhë kalimtare, të taksës mbi ndërtesën të bazuar në vlerën e njësisë së ndërtesës, si dhe taksave mbi tokën bujqësore dhe truallin, të bazuara në sipërfaqen e tyre; 
· Autoritetit përgjegjës për administrimin e taksave të përcaktuara në pikat 1 dhe 2, të këtij neni dhe autoriteteve përgjegjëse për vlerësimin e pasurive të paluajtshme.
Neni 2, përcakton se qëllimi i  projektligjit është krijimi i një sistemi të drejtë, funksional, transparent dhe të qëndrueshëm për taksimin e pasurive të paluajtshme.
Neni 3, përcakton përkufizimet e termave të përdorura në tekstin e projektligjit, me qëllim shpjegimin e  kuptimit dhe zbatimin e dispozitave ku ato janë përdorur. 
Neni 4, përcakton se taksa mbi pasurinë e paluajtshme është taksë vendore, vjetore. Gjithashtu, ky nen përcakton se të ardhurat e mbledhura nga taksa mbi pasurinë e paluajtshme derdhen për llogari të Bashkisë, në territorin e së cilës ndodhet pasuria e paluajtshme dhe përdoren nga Bashkia në përputhje me legjislacionin në fuqi për financat e vetëqeverisjes vendore.
Neni 5, përcakton se në rast se pasuria e paluajtshme shtrihet në territorin e më shumë se një Bashkie, secila Bashki e trajton pjesën e pasurisë së paluajtshme që shtrihet në territorin e saj, si pasuri me vete, për qëllimet e zbatimit të parashikimeve të projektligjit.
Neni 6, përcakton se taksa mbi pasurinë e paluajtshme vendoset mbi të gjithë pasuritë e paluajtshme, të cilat ndodhen në territorin e Republikës së Shqipërisë, pavarësisht nga niveli i shfrytëzimit të pasurive të paluajtshme, me përjashtim të pasurive të paluajtshme të cilat përjashtohen nga taksa mbi pasurinë e paluajtshme, në përputhje me nenin 10 të projektligjit.
Neni 7, përcakton  se baza e taksës së pasurisë është vlera e taksueshme e pasurisë së paluajtshme, e cila sipas parashikimeve të reja ligjore do të jetë vlera e vlerësuar e tregut e pasurisë (vlera e përafërt me vlerën e tregut të pasurisë së paluajtshme që do përcaktohet në përputhje me metodologjinë e parashikuar në pikën 4, të nenit 17, të projektligjit) ose vlera e saj pas një zbritje të mundshme nga vlera e saj e vlerësuar, për rastet e parashikuara në projektligj. 
Gjithashtu, ky nen përcakton:
· datën 30 nëntor, të vitit para vitit tatimor, si datë në të cilën Bashkia përcakton vlerën e vlerësuar të pasurisë së paluajtshme.
· datën 31 dhjetor të vitit para vitit tatimor, si datë në të cilën Bashkia përcakton vlerën e taksueshme të çdo pasurie të paluajtshme që i nënshtrohet taksimit në territorin e saj.
Neni 8, përcakton një zbritje nga vlera e banesës së parë të të gjithë individëve, në një shumë të barabartë me 50% (pesëdhjetë përqind) të vlerës së banesës së parë, por në çdo rast, jo më shumë se pragu maksimal i zbritjes i përcaktuar për 7 (shtatë) kategori të bashkive në shtojcën 1 të projektligjit (shih tabelën më poshtë). 

Tabela e mësipërme tregon 7 (shtatë) kategoritë e bashkive, së bashku me zbritjen maksimale që do të aplikohet në ato bashki. Siç edhe mund të evidentohet lehtësisht, pragu maksimal i zbritjes në bashkinë e Tiranës që ka vlerat më të larta të banesave në vend është 8,400,000 lekë, për bashkitë në kategorinë e dytë është 4,750,000 lekë, për bashkitë në kategorinë e tretë është 3,550,000 lekë, për bashkitë në kategorinë e katërt është 2,800,000 lekë, për bashkitë në kategorinë e pestë është 2,050,000 lekë, për bashkitë në kategorinë e gjashtë është 1,450,000 lekë dhe për bashkitë në kategorinë e shtatë është 750,000 lekë.
Përveç kësaj, Këshilli Bashkiak do ketë të drejtën të rrisë deri në njëzet përqind, me anë të një vendimi të arsyetuar, pragun maksimal të zbritjes së përcaktuar në shtojcën 1, të projektligjit. Mekanizëm ky që mund të përdoret nga bashkitë, vetëm në rastet kur kjo rritje justifikohet nga rrethana të veçanta, me qëllim zbutjen e efekteve të menjëhershme të rritjes së taksës si pasojë e ndryshimeve të pazakonta të vlerave të banesave. Kjo e drejtë ka rezultuar të jetë një instrument i dobishëm në vende të tjera ku aplikohet, për të amortizuar rritjen e menjëhershme të taksës gjatë periudhave të rritjes së ndjeshme të vlerave të banesave, për shkak të spekulimeve të tregut.
Përfshirja në projektligj e një praktike të mirë ndërkombëtare si zbritja nga vlera e banesës së parë, nën të cilën detyrimi tatimor është zero, ka disa përfitime:
· Do të ndihmojë në reduktimin e barrës tatimore për personat me të ardhura të ulëta, që tipikisht zotërojnë prona me vlera jo të larta; 

· Do ti japë taksës së pasurisë një element progresiviteti, duke bërë që barra tatimore të bjerë kryesisht mbi ata që kanë banesa me vlerë të lartë, dhe/ose më shumë se një banesë dhe zakonisht dhe aftësinë për të paguar;

· Do të ofrojë hapësirën e nevojshme ​​për rritjen e shkallës së ulët të taksimit për ndërtesat e banimit; dhe 

· Mund të përdoret si një mjet për të stimuluar regjistrime të reja dhe përditësimin e informacionit në kadastrën fiskale.
 Siç u shpjegua më sipër, zbritja për banesën e parë përjashton nga taksimi një pjesë të vlerës së banesës së parë. Për banesat me vlerë deri në dyfishin e pragut të zbritjes, taksa llogaritet vetëm mbi 50% të vlerës së banesës. Si rrjedhojë, individi është i detyruar të paguajë vetëm gjysmën (1/2) e taksës që do të paguante nëse prona nuk do të ishte banesa e tij e parë. Për banesat e para me vlerë më të lartë, përjashtohet nga taksimi vetëm pjesa e vlerës që korrespondon me pragun e zbritjes dhe taksa llogaritet mbi pjesën e vlerës që tejkalon këtë prag. Gjithashtu, në këtë nen përcaktohet se në rastet e banesave në bashkëpronësi ose bashkë-posedim, bashkëpronari ose bashkë-poseduesi, do të ketë të drejtën e zbritjes për banesën e parë, në proporcion me pjesën e tij të caktuar.
Në vijim, pikat 4 deri 9, të nenit 8, përcaktojnë rregullat dhe procedurat për zbatimin e zbritjes për banesën e parë, në rastet kur individët kanë në pronësi ose posedim vetëm një banesë ose më shumë se një banesë.  Ndërsa pika 10 parashikon se  individi i cili per 1(nje) nga banesat në pronësi ose posedim të tij, përfiton përjashtim nga taksa mbi pasurinë e paluajtshme sipas nenit 10 të këtij projektligji, nuk ka të drejtë të përfitojë zbritjen për banesën e parë të parashikuar në këtë nen për asnjërën nga banesat e tjera në pronësi ose posedim të tij. Kjo dispozitë synon të shmangë përfitimin e dyfishtë nga lehtësitë fiskale të parashikuara në ligj. 
Neni 9, përcakton në mënyrë shteruese se cili subjekt e mbart përgjegjësinë e pagimit të detyrimeve tatimore në raste të ndryshme. Përcaktimi i përkufizimeve për terma si pronar, zhvillues, posedues etj., dhe i rregullave të qarta për përcaktimin e personit përgjegjës për pagimin e detyrimeve tatimore, kanë një rendësi themelore për shmangien e interpretimeve të ndryshme që raste të komplikuara faktike pronësore mund të sjellin.
Gjithashtu, ky nen parashikon se përgjegjësia për pagesën e taksës së plotë vjetore të pasurisë, për një vit tatimor të caktuar, i përket personit që është pronari, zhvilluesi, poseduesi ose përdoruesi i pasurisë së paluajtshme në 31 dhjetor të vitit që i paraprin vitit tatimor.
Neni 10, përcakton pasuritë e paluajtshme që përjashtohen nga detyrimi për të paguar taksën e pasurisë. Kështu do të përjashtohen nga taksa mbi pasurinë e paluajtshme: a) Pasuritë e paluajtshme shtetërore;  b) Pasuritë e paluajtshme fetare;  c) Ndërtesat e papërfunduara, që në 31 dhjetor të vitit, para vitit tatimor, janë duke u ndërtuar në përputhje dhe brenda afatit të ndërtimit, të përcaktuar në lejen e ndërtimit;  ç) Strukturat akomoduese, “Hotel/Resort me katër dhe pesë yje, status special”, sipas përcaktimit në legjislacionin e fushës së turizmit, që janë mbajtës të një marke tregtare të regjistruar dhe njohur ndërkombëtarisht “brand name”, së bashku me parcelën, pjesën takuese të parcelës ku ndodhet struktura akomoduese ose pjesën takuese të sipërfaqeve të përbashkëta në bashkëpronësi apo bashkë-posedim të detyrueshëm, në rastet kur struktura akomoduese është pjesë e një ndërtimi kolektiv. Përjashtimi i parashikuar për strukturat akomoduese zbatohet për një periudhë 10 (dhjetë)-vjeçare, dhe efektet e tij nisin nga viti i fillimit të veprimtarisë ekonomike të strukturës akomoduese, por në çdo rast, jo më vonë se 3 (tre) vjet nga viti kur është përfituar statusi special; d) Banesat e deklaruara si vendbanim, në pronësi ose posedim të kryefamiljarëve, kur këta të fundit trajtohen me ndihmë ekonomike; dh) Banesat e deklaruara si vendbanim, në pronësi ose posedim të kryefamiljarëve që përfitojnë vetëm pension pleqërie, pension invaliditeti apo pension social, kur familja e tyre përbëhet vetëm nga pensionistë, ose dhe me persona në ngarkim të tyre, që janë të paaftë për punë; e) Banesat sociale në pronësinë e pushtetit vendor, si dhe banesat në pronësinë e pushtetit qendror dhe personave privatë, që në bazë të marrëveshjeve me Bashkitë, përdoren si banesa sociale; ë) Pasuritë e paluajtshme në pronësi të përfaqësive diplomatike dhe konsullore, që përdoren ekskluzivisht për ushtrimin e veprimtarisë së tyre zyrtare. Përjashtimi zbatohet vetëm në rastet kur shteti përkatës i siguron përfaqësive diplomatike dhe konsullore të Republikës së Shqipërisë trajtim të njëjtë, në përputhje me marrëveshjet ndërkombëtare në fuqi; f) Infrastruktura lineare sipas përkufizimit të dhënë në nenin 3 të projektligjit; g)  Çdo pasuri e paluajtshme për të cilën parashikohet përjashtim nga taksa mbi pasurinë e paluajtshme sipas dispozitave të ligjeve të tjera në fuqi.
Megjithatë, parashikimet në germat “a”, “b” dhe “c”, të pikës 3, të nenit 10, nuk zbatohen për banesat sociale në pronësinë e pushtetit vendor, si dhe banesat në pronësinë e pushtetit qendror dhe pronësinë e personave privatë, që në bazë të marrëveshjeve me Bashkitë, përdoren si banesa sociale.
Vlen të theksohet këtu se për arsye të lidhura me drejtësinë dhe barazinë e sistemit të taksimit,  përjashtimi nga taksa nuk do të  zbatohet për: a) Pasuritë e paluajtshme shtetërore që janë dhënë me qira, enfiteozë ose përmes ndonjë forme tjetër përdorimi, te personat privatë;  b) Pasuritë e paluajtshme në pronësinë ose posedimin e pushteti qendror, që përdoren për qëllime fitimprurëse;  c) Pasuritë e paluajtshme në pronësinë, administrimin ose përdorimin e shoqërive dhe ndërmarrjeve shtetërore, që përdoren për qëllime fitimprurëse; ç) Parcelat ose pjesë të parcelave në pronësinë e shtetit, ku janë ndërtuar një apo më shumë njësi të ndërtesave me apo pa dokument pronësie, nga posedues ose pronarë të tjerë, të ndryshëm nga pronarët e parcelave; dhe d) Parcelat në pronësinë e shtetit që i janë dhënë në përdorim individëve, përmes aktit të marrjes në përdorim, të lëshuar nga organet kompetente, të përcaktuara në aktet ligjore dhe nënligjore që rregullojnë pronësinë mbi tokën bujqësore. Në këto raste, pasuritë e paluajtshme klasifikohen në kategoritë  përkatëse të vlerësimit  dhe taksimit, në përputhje me rregullat që përcaktohen në metodologjinë që miraton Këshilli i Ministrave, në zbatim të pikës 4, të nenit 17, të projektligjit.
Neni 11, përcakton se pasuritë e paluajtshme klasifikohen në kategori vlerësimi dhe kategori taksimi.  Neni përcakton gjashtë kategori taksimi, si më poshtë:
a) Tokë bujqësore-blegtorale; b) Tokë pyjore; c) Tokë truall; ç) Tokë për përdorime të tjera; d) Ndërtesë për banim; dh) Ndërtesë për veprimtari ekonomike.
Në vijim, neni përcakton se kategoritë e vlerësimit janë nën ndarje të kategorive të taksimit, si dhe parashikon përcaktimin e kategorive të vlerësimit, dhe rregullave për klasifikimin e pasurive të paluajtshme, në kategori të ndryshme të vlerësimit dhe taksimit në metodologjinë që parashikohet të miratohet, në zbatim të  pikës 4, të nenit 17, të projektligjit. Këtu është e rëndësishme të përmendet se parashikimet në ketë nen dhe nenin 12, synojnë edhe rritjen e bazës tatimore, duke parashikuar përfshirjen (në kategoritë e pasurive që taksohen), e tokave pyjore, kullotave, livadhe dhe tokave ne kategori të tjera që nuk taksohen aktualisht, sipas legjislacionit në fuqi. Tokat pyjore do të kenë kategorinë e tyre të veçantë, ndërsa kullotat dhe livadhet do të përfshihen në kategorinë e tokave bujqësore-blegtorale. Gjithashtu, duke qenë se aktualisht ekzistojnë të regjistruara në Agjencinë Shtetërore të Kadastrës (ASHK) parcela pa ndërtesa, të cilat nuk klasifikohen si tokë bujqësore-blegtorale, tokë pyjore ose tokë truall, atëhere me qëllim mundësimin e taksimit të tyre është parashikuar kategoria e taksimit “tokë për përdorime tjetër”. 
Së fundmi, përcaktimi i rregullave për klasifikimin e pasurive të paluajtshme në kategori të ndryshme vlerësimi është i domosdoshëm, jo thjesht dhe vetëm për qëllime kategorizimi, por edhe për caktimin e vlerës së duhur të pasurive, shkallës së aplikueshme të taksës dhe në fund, të taksës që duhet paguar për një vit tatimor të caktuar. Për këtë arsye, në këtë nen është përcaktuar se këto rregulla do të përfshihen në metodologjinë që do të miratohet nga Këshilli i Ministrave.
Neni 12, përcakton kufijtë e shkallëve taksës për të gjitha kategoritë e taksimit, me qëllim krijimin e mundësisë së vendosjes së shkallëve të ndryshme të taksës për pasuri të paluajtshme që përdoren për qëllime të ndryshme, për të balancuar kështu më mirë kostot e shërbimeve bashkiake dhe për të zbatuar politika të ndryshme zhvillimi. 
Nga një vështrim krahasues i vendeve të rajonit, vërehet se shkallët/nivelet e taksës në Shqipëri janë të ulëta, veçanërisht për truallin dhe ndërtesat që përdoren për qëllime banimi. Më konkretisht, shkallët e lejuara të taksës në Kosovë variojnë nga 0,15% deri në 1% të vlerës së pasurisë së paluajtshme; në Mal të zi nga 0,25% deri në 1%; në Serbi 0,4 %; dhe në Maqedoninë e Veriut nga 0,1% deri në 0,2%. Përveç kësaj, është e rëndësishme të theksohet se ka një hendek të konsiderueshëm të shkallëve/nivele të taksës që aplikohen për pasuritë e paluajtshme që përdoren për banim dhe atyre që aplikohen për pasuritë që përdoren për veprimtari ekonomike.
Pa dyshim që pronat që përdoren për qëllime tregtare dhe industriale që përfitojnë nga shërbime më të kushtueshme bashkiake, amortizojnë më shume infrastrukturën, ndotin më shumë, etj., duhet të kenë në parim një nivel më të lartë të shkallës së taksës dhe të paguajnë një taksë më të lartë se pronat e tjera. Megjithatë, duhet pranuar fakti se pjesa më e madhe e të ardhurave të mbledhura nga taksa mbi pasurinë e paluajtshme shpenzohet zakonisht nga bashkitë për financimin e projekteve apo shërbimeve me target pronarët/poseduesit e pronave rezidenciale, që mbeten të jenë edhe përmes mekanizmave të tjerë të parashikuar në projektligj, përfituesit kryesorë të sistemit. 
Për këto arsye, projektligji synon për aq sa është e mundur, të orientojë bashkitë, drejt një ndarje më të përshtatshme të barrës tatimore, përmes caktimit të kufijve të rinj të shkallëve të taksës. Sidoqoftë, përgjegjësia kryesore për përcaktimin e një shkallë takse sa më të drejtë e të përshtatshme i takon eventualisht bashkive, të cilat janë në një pozitë më të favorshme për përcaktimin e tyre (të udhëhequra normalisht nga konsiderata lidhur me targetin mbi të ardhurat dhe ndikimin e taksimit mbi politika të ndryshme apo barrën tatimore të subjekteve të ndryshme).
Tabela më poshtë paraqet kufijtë e shkallëve të taksës të përcaktuara këtë nen, për kategori të ndryshme të pasurive të paluajtshme. 
	Kategoritë e Taksimit

	Kufijtë e shkallëve të taksës

	Parcelat që përfshihen në kategorinë ‘tokë bujqësore-blegtorale’
	0,05% - 0,15% 

	Parcelat që përfshihen në kategorinë ‘tokë pyjore’
	0,05% - 0,15%

	Parcelat që përfshihen në kategorinë ‘tokë truall’

	0,075% - 0,175%

	Parcelat që përfshihen në kategorinë ‘tokë me përdorime të tjera’
	0,075% - 0,175% 

	Njësitë e ndërtesave që përfshihen në kategorinë ‘ndërtesa për banim’
	0,1% - 0,2% 

	Njësitë e ndërtesave që përfshihen në kategorinë ‘ndërtesa për veprimtari ekonomike’
	0,15% - 0,25% 



Ndërsa shkalla e taksës për ndërtesën e papërfunduar është 30% (tridhjetë përqind) e shkallës së taksës së kategorisë përkatëse të taksimit ku është klasifikuar ndërtesa e papërfunduar.
Për përcaktimin e kufijve të shkallëve të taksës, janë marrë parasysh faktorë të ndryshëm si, targeti mbi ardhurat, ndikimi në barrën tatimore të taksapaguesve të ndryshëm, shkallët/nivelet aktuale të taksave sipas legjislacionit në fuqi, shkallët/nivelet e taksave në vendet e tjera, politika të ndryshme zhvillimi dhe praktikat më të mira ndërkombëtare. 
Me qëllim garantimin e autonomisë fiskale vendore lidhur me gjenerimin e të ardhurave, llogaridhënien dhe efikasitetin, bashkitë autorizohen sipas këtij neni të caktojnë shkallët e taksës  dhe t’ia  dërgojnë ato më pas Drejtorisë së Përgjithshme të Taksës së Pasurisë. Bashkia duhet të dërgojë shkallët e taksës, jo më vonë se data 7 shkurt e vitit tatimor.
Nëse Bashkia nuk i dërgon shkallët e taksës deri në datën 7 shkurt të vitit tatimor, zbatohet, sipas parashikimeve në nenin 12, shkalla e fundit e taksës e përcaktuar nga Këshilli Bashkiak, për kategorinë përkatëse. Në rast se shkalla e taksës për atë kategori nuk është caktuar ndonjëherë, atëherë zbatohet shkalla më e ulët e taksës, për atë kategori.
Neni 13, përcakton përgjegjësitë e bashkive për administrimin e taksës  mbi pasurinë e paluajtshme, për pasuritë e paluajtshme që ndodhen brenda territorit të saj.
Neni 14, përcakton se Drejtoria e Përgjithshme e Taksës së Pasurisë është personi juridik, publik, buxhetor, në varësi të ministrit përgjegjës për financat, përgjegjëse për administrimin e Kadastrës Fiskale; si edhe udhëheqjen dhe mbështetjen e Bashkive në punën për zbatimin e legjislacionit për taksimin e pasurive të paluajtshme. Në përputhje me parashikimet e këtij neni, organizimi, funksionimi dhe përgjegjësitë e Drejtorisë së Përgjithshme të Taksës së Pasurisë do të përcaktohen me Vendim të Këshillit të Ministrave
Neni 15, parashikon krijimin e një baze qendrore të dhënash, të emërtuar Kadastra Fiskale, me anë të rregullores që miratohet me vendim të Këshillit të Ministrave.
Përgjegjësitë dhe procedurat për regjistrimin, përditësimin dhe korrigjimin e të dhënave në Kadastrën Fiskale, të dhënat që duhet të sigurohen për administrimin e përshtatshëm të taksës mbi pasurinë e paluajtshme, rregullat për mbledhjen dhe menaxhimin e tyre, prioriteti i të dhënave që përdoren për të përcaktuar vlerën e vlerësuar dhe rregullat për prezumimin e të dhënave që mungojnë, në funksion të llogaritjes së taksës mbi pasurinë e paluajtshme, përcaktohen në rregulloren që do të miratohet me vendim të Këshillit të Ministrave, në zbatim të këtij neni.
Neni 16,  përcakton se struktura përgjegjëse për taksën mbi pasurinë e paluajtshme në Bashki ka të drejtë të evidentojë në terren, pasuritë e paluajtshme që ndodhen brenda territorit të Bashkisë. Gjithashtu, bashkia mund të kontraktojë operatorë privatë, për të asistuar strukturën përgjegjëse për taksën mbi pasurinë e paluajtshme në Bashki për evidentimin në terren të pasurive të paluajtshme. Operatorët privatë kontraktohen në përputhje me legjislacionin në fuqi, mbi procedurat e prokurimit publik. Rregullat dhe procedurat për evidentimin në terren të pasurive të paluajtshme, do të përcaktohen në rregulloren që miraton Këshilli i Ministrave, në zbatim të nenit 15, të këtij projektligji.
Neni 17, përcakton autoritetin kompetent për vlerësimin e pasurive të paluajtshme, në funksion të llogaritjes së taksës mbi pasurinë e paluajtshme. Më konkretisht, në këtë nen parashikohet se Agjencia Shtetërore e Kadastrës përgatit, në përputhje me legjislacionin në fuqi, hartat e vlerës që përmbajnë zonat e vlerës dhe çmimet e referencës për pasuritë e paluajtshme të llojit “tokë” dhe “ndërtesë”. Agjencia Shtetërore e Kadastrës i dërgon Drejtorisë së Përgjithshme të Taksës së Pasurisë hartat e vlerës, brenda 10 (dhjetë) ditëve kalendarike nga dita e miratimit të tyre. Gjithashtu, ky nen parashikon se Agjencia Shtetërore e Kadastrës mund të kontraktojë vlerësues privatë të licencuar të pasurive të paluajtshme, për të asistuar në procesin e vlerësimit në masë të  pasurive të paluajtshme, në funksion të përcaktimit të zonave të vlerës dhe çmimeve të referencës. Vlerësuesit privatë të pasurive të paluajtshme kontraktohen, në përputhje me legjislacionin në fuqi mbi procedurat e prokurimit publik.
Ndërkohë, në këtë nen është parashikuar se Bashkitë përcaktojnë vlerat e vlerësuara të pasurive të paluajtshme që i nënshtrohen taksimit, në përputhje me metodologjinë për përcaktimin e vlerave të vlerësuara të pasurive të paluajtshme.
Në këtë kuadër, në këtë nen është parashikuar se Këshilli i Ministrave do të miratojë metodologjinë për përcaktimin e vlerave të vlerësuara të pasurive të paluajtshme. Metodologjia përcakton rregullat, procedurat dhe faktorët e vlerave që përdoren për përcaktimin e vlerave të vlerësuara të pasurive të paluajtshme.
Neni 18 përcakton rregulla lidhur me llogaritjen e taksës mbi pasurinë e paluajtshme dhe njoftimin e saj. Më konkretisht, në këtë nen parashikohet:
· afati dhe mënyra e  llogaritjes së taksës mbi pasurinë e paluajtshme nga bashkia. 
· afati i gjenerimit të njoftimeve të vlerësimit të taksës mbi pasurinë e paluajtshme.
· informacioni që përmban njoftimi i vlerësimit të taksës mbi pasurinë e paluajtshme.
· afati i dërgimit të njoftimeve të vlerësimit të taksës mbi pasurinë e paluajtshme. 
· afati dhe mënyra e shpalljes dhe publikimit të lajmërimit informues për datën e gjenerimit të njoftimeve të vlerësimit të taksës mbi pasurinë e paluajtshme dhe vendin se ku mund të shkarkohen apo të tërhiqen ato.
Gjithashtu, në këtë nen parashikohet se modeli tip i njoftimit të vlerësimit të taksës mbi pasurinë e paluajtshme, miratohet nga Drejtoria e Përgjithshme e Taksës së Pasurisë, pas konsultimit me Bashkitë.
Neni 19 përcakton afatet dhe mënyrën e pagesave të detyrimeve tatimore. Më konkretisht, në këtë nen parashikohet se taksa mbi pasurinë e paluajtshme dhe gjoba, nëse ka të tillë, paguhet në dy këste të barabarta, deri më 30 qershor dhe 30 shtator të vitit tatimor. Megjithatë, taksapaguesi mund të paguajë, në çdo kohë përpara afatit të pagesës së këstit të parë, shumën totale të taksës dhe të gjobës, nëse ka të tillë.
Gjithashtu, në këtë nen është parashikuar edhe rradha e shpërndarjes së pagesave të bëra për shlyerjen e detyrimeve tatimore
Neni 20, përcakton se për taksat papaguara aplikohet kamatëvonesë, në një normë e cila është e barabartë me normën e vendosur sipas legjislacionit në fuqi për procedurat tatimore.
Kamatëvonesa do të llogaritet në baza ditore, nga dita që duhet të paguhet taksa, deri në ditën që ajo paguhet.
Neni 21, përcakton përdorimin e masave pasive për të siguruar pagimin në kohë të detyrimeve tatimore, siç është pezullimi i shërbimeve të caktuara të ofruara nga bashkitë apo i atyre të ofruara nga institucionet qendrore deri në pagesën e plotë të detyrimeve të papaguara tatimore. Këto masa së bashku me gjobat për vonesën e pagimit të detyrimeve tatimore, konsiderohen nga shumë ekspertë të taksave, si masat më efektive, duke qenë se zbatohen lehtë e kanë pak kosto. 
Shërbimet që do të pezullohen nga Bashkia për zbatimin e kësaj pike, do të përcaktohen me vendim të Këshillit Bashkiak.
Gjithashtu, në këtë nen parashikohet se debitorit që nuk ka paguar plotësisht detyrimet e papaguara tatimore nuk i ofrohen shërbime nga institucionet qendrore si më poshtë: a) Agjencia Shtetërore e Kadastrës; b) Agjencia e Zhvillimit të Territorit; c) Qendra Kombëtare e Biznesit; ç) Drejtoria e Shërbimeve Publike të Transportit Rrugor. Shërbimet që do të pezullohen do të përcaktohen me vendim të Këshillit të Ministrave.
Megjithatë, nuk pezullohen, për zbatimin e këtij neni, shërbimet që kanë të bëjnë me dhënien e informacionit zyrtar, si dhe lëshimin e kopjeve të dokumenteve ose të vërtetimeve.
Gjithashtu, në këtë nen është parashikuar se:
· Për të përfituar shërbimet, debitorët duhet të paraqesin pranë institucionit përkatës ose drejtorisë përkatëse në bashki, një vërtetim të lëshuar nga struktura përgjegjëse për taksën mbi pasurinë e paluajtshme në Bashki, që dëshmon shlyerjen e plotë të detyrimeve tatimore të papaguara. 
· Nëse shërbimi i kërkuar lidhet me pasuri të paluajtshme të caktuara që debitori ka në pronësi, posedon, përdor ose po zhvillon, është i mjaftueshëm  vërtetimi që dëshmon shlyerjen e detyrimeve tatimore të papaguara vetëm për ato pasuri. Për të gjitha shërbimet e tjera që nuk lidhen me pasuri të caktuara, është e nevojshme paraqitja e një vërtetimi që dëshmon shlyerjen e të gjitha detyrimeve tatimore të papaguara që ka debitori.
Neni 22, përcakton se Bashkia ka autoritetin dhe kompetencën për të mbledhur me forcë detyrimet e papaguara tatimore, në përputhje me legjislacionin në fuqi për procedurat tatimore.
Nenet 23 dhe 24, përcaktojnë mjetet ligjore në dispozicion të taksapaguesit në rast të mosdakordësisë me njoftimin e vlerësimit të taksës mbi pasurinë e paluajtshme të gjeneruar dhe dërguar nga bashkia, si dhe në rastet e mosmarrëveshjeve të tjera nga debitori. 
Neni 25, përcakton gjoba proporcionale që do të vendosen në rastet e:
· pengimit të evidentimit në terren të pasurisë së paluajtshme.
· Mospagesës brenda afateve të taksës mbi pasurinë e paluajtshme. 
· mospagesës së taksës së papaguar deri në ditën e fundit për pagesë, pas njoftimit të nxjerrë në përputhje me nenin 89 të ligjit për procedurat tatimore
Neni 26, përcakton rregulla të detajuara që do të zbatohen për rimbursimin e detyrimeve që janë paguar më tepër.
Neni 27, përcakton informacionin që do të publikohet në faqen e internetit të Drejtorisë së Përgjithshme të Pasurisë. Publikimi i këtij informacioni  do të mundësojë pasjen e një sistemi transparent të taksës së pasurisë, që siguron informimin në kohë të taksapaguesve dhe rrit besimin e tyre tek autoritet publike.
Nenet 28 dhe 29, përcaktojnë mënyrat, procedurat dhe afatet për  njoftimin e akteve të nxjerra. Projektligji parashikon, në vazhdim të mënyrave tradicionale të njoftimit, mënyra të avancuara që lejojnë shfrytëzimin e teknologjisë për të rritur kontaktin me të gjithë qytetarët Shqiptarë, përfshirë ata që jetojnë jashtë, duke rritur kështu efektivitetin e njoftimit dhe informuar në mënyrë të përshtatshme e në kohë taksapaguesit për detyrimet e tyre. 
Neni 30, sanksionon doktrinën “lex specialis”. Sipas këtij neni, përveçse kur parashikohet ndryshe në këtë ligj, administrimi i taksës mbi pasurinë e paluajtshme do të rregullohet siç parashikohet në dispozitat e këtij ligji. Në rast mospërputhje ndërmjet këtyre dispozitave dhe dispozitave ligjore në fuqi për procedurat tatimore, taksat vendore, ose ndonjë ligji tjetër të zbatueshëm, dispozitat në këtë ligj kanë përparësi.
Kalimi nga një sistem taksimi i bazuar në sipërfaqe për tokën, në një sistem taksimi të bazuar në vlerën e tregut, mund të rrisë barrën tatimore. Një rritje e menjëhershme e barrës tatimore nga një vit në tjetrin nuk është e këshillueshme. Për këtë arsye, neni 31, përcakton aplikimin e një zbritje nga vlera e vlerësuar e parcelës që i nënshtrohet taksimit, në dy vitet e para tatimore, duke filluar nga viti i vendosjes së taksës së bazuar mbi vlerën e tregut për parcelat. Zbritja do të jetë e barabartë me 50% (pesëdhjetë përqind) të vlerës së vlerësuar të parcelës. Në këtë mënyrë, taksa e re e bazuar në vlerën e tregut mund të fillojë të zbatohet në mënyrë më të lehtë dhe taksapaguesit të mësohen gradualisht me pagesën e saj.
Për shkak të sfidave dhe problematikave që ka realizmi i një reforme me përmasa të tilla, përvojës së këtyre viteve të shkuara, si dhe përvojave nga vendet e tjera, është vendosur që zbatimi i taksës së re (të bazuar në vlerën e tregut), të realizohet në dy faza, fillimisht për ndërtesat dhe më pas për tokën. Në këtë kuadër, neni 32 i projektligjit parashikon se zbatimi i taksës së re të bazuar në vlerën e tregut, do të fillojë në 2029, për njësitë e ndërtesave dhe në 2031, për parcelat. 
Ndërkohë që për periudhën e ndërmjetme tranzitore, vendosja dhe mbledhja e taksës mbi ndërtesat, bëhet deri në datë 31 dhjetor 2028, në përputhje me dispozitat kalimtare në nenet 33, 34 dhe 36 të parashikuara në projektligj, dispozitat ligjore në fuqi për sistemin e taksave vendore dhe ato për procedurat tatimore, ndërsa vendosja dhe mbledhja e taksës mbi parcelat, për kategoritë tokë bujqësore dhe truall, bëhet deri në datë 31 dhjetor 2030, në përputhje me dispozitat kalimtare në nenet 33, 35 dhe 36 të parashikuara në projektligj, dispozitat ligjore në fuqi për sistemin e taksave vendore dhe ato për procedurat tatimore. 
Neni 33 deri në nenin 36 përmbajnë rregullat që do të përdoren për administrimin taksës mbi ndërtesat, dhe taksave mbi tokën bujqësore dhe truallin. Nenet e sipërcituara janë dispozita kalimtare të cilat do të rregullojnë taksën mbi ndërtesën, truallin dhe tokën bujqësore, vetëm për një periudhë tranzitore, deri më momentin e kalimit në sistemin e ri të taksimit të bazuar në vlerën e tregut.
Neni 37, përcakton se si do të trajtohen ankesat dhe si do të mblidhen detyrimet tatimore që kanë lidhje me legjislacionin e mëparshëm.
Neni 38, përcakton aktet nënligjore që duhet të nxirren, autoritetet kompetente dhe afatet për nxjerrjen e tyre.
Neni 39, përcakton shfuqizimet dhe ndryshimet që i bëhen ligjit Nr. 9632, datë 30.10.2006 "Për sistemin e taksave vendore", të ndryshuar, si dhe ndryshimin që i bëhet ligjit Nr. 111/2018 “Për kadastrën”. Gjithashtu, në këtë nen parashikohet se aktet nënligjore të nxjerra në zbatim të dispozitave në pikën 1, të nenit 39 qëndrojnë në fuqi dhe zbatohen, për aq sa nuk bien ndesh me parashikimet e  e projektligjit, deri në hyrjen në fuqi të akteve të reja nënligjore
Neni 40, përcakton hyrjen në fuqi të ligjit. 

VII. INSTITUCIONET DHE ORGANET QË NGARKOHEN PËR ZBATIMIN E KËTIJ PROJEKT AKTI

Për zbatimin e këtij projektligji ngarkohen Drejtoria e Përgjithshme e Taksës së Pasurisë, bashkitë dhe të gjithë institucionet dhe organet e tjera që detyrohen të zbatojnë dispozitat e tij. 

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKT AKTIT

Ky projektligj është hartuar nga Ministria e Financave dhe Drejtoria e Përgjithshme e Taksës së Pasurisë, të cilët u mbështeten gjatë procesit të hartimit të projektligjit nga përfaqësues të Ministrisë së Punëve të Brendshme dhe ekspertët e Projektit “Pro Tax Albania”.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 

Të gjitha ndryshimet apo risitë e propozuara, në kuadër të kësaj nisme, duke përfshirë këtu, rritjen e bazës tatimore, ndryshimin e bazës së taksës, minimizimin e kostove të administrimit, rritjen e efektivitetit te mbledhjes së detyrimeve, etj, do të kontribuojnë në rritjen e konsiderueshme të të ardhurave nga taksa mbi pasurinë e paluajtshme. Sipas parashikimeve të FMN-së, pas implementimit të reformës, të ardhurat e gjeneruara mund të arrijnë nivelet e 0.7% - 1 % të PBB-së.[footnoteRef:5]  [5:  John Norregaard, William McCluskey, and Lawrence Walters “Moving to a value based property tax. A roadmap for implemetation.”, IMF, 2014] 

Për sa i përket shpenzimeve buxhetore, ato janë, në kohën e hartimit të këtij relacioni, të papërcaktueshme. Këto të dhëna do të mund të llogariten gjatë hartimit të akteve të nevojshme nënligjore, veçanërisht urdhrit për miratimin e strukturës së re organizative të Drejtorisë së Përgjithshme të Taksës së Pasurisë, si dhe gjatë alokimit të buxhetit për angazhimin e mundshëm të vlerësuesve privatë të licencuar të pasurive të paluajtshme.

